
N’wana u famba na kokwana wa xisati ekerekeni.
Ekerekeni kokwana wa mina wa xisati u vitaniwa 
mufundhisi. Xana u nga swi tshemba leswi?
Kokwana wa mina wa xisati u na vito lerintshwa 
– i mufundhisi! Kokwana wa mina 
wa xisati u hlaya Bibele a tlhela 
a yimbelela na 
nhlengeletano.

Mina na kokwana wa xisati hi suka ekerekeni 
kutani sweswi hi ya exikolweni. 
Exikolweni kokwana wa mina wa xisati u 
vitaniwa mudyondzisi. Xana u nga tshemba leswi?
Kokwana wa mina wa xisati u na vito 
lerintshwa, i Mudyondzisi. Kokwana wa 
mina wa xisati u dyondzisa vadyondzi 
ku hlaya, na vona va tlhela va 
hlayela mudyondzisi wa vona.

Mina na kokwana wa xisati hi suka ejarateni ra 
xikolo kutani sweswi hi ya exitolo. Exitolo kokwana 
wa mina wa xisati u vuriwa muxavi. Xana u nga 
swi tshemba leswi? Kokwana wa mina wa xisati u 
na vito lerintshwa, i Muxavi. Kokwana wa mina wa 
xisati u xava swiwitsi, xinkwa, mugayo, xipinichi, 
nyama na matlhari ya tiya.

Mina na kokwana wa xisati hi suka exitolo 
kutani sweswi hi endzela kokwana Nkiyasi. 
Loko hi fika laha kokwana Nkiyasi 
a tshamaka kona, vito lerintshwa ra 
kokwana i Mungoma. Munghana wa 
kokwana u ri kokwana wa mina i mungoma 
hikuva loko o kala a ku mpfula yi ta na 
mundzuku, i ntiyiso ya na Wa swi kota 
ku vhumba vumundzuku.

Sweswi hi suka eka kokwana Nkiyasi hi ya 
emucatwini. Emucatwini kokwana wa mina 
wa xisati u vuriwa Xivunguvungu xa le 
mugangeni. Hi nkarhi wa mucato, 
kokwana wa mina wa xisati a ambarile 
rhoko ya xivunguvungu yo saseka 
swinene. Emucatwini wakwe u twiwile 
a ri karhi a byela vanhu leswaku hi yena 
nyeleti ya le mugangeni. Sweswi hi suka 
emucatwini hi tlhelela ekaya.

Loko hi ri karhi hi nghena emugangeni, un’wana 
na un’wana a vitana kokwana wa mina wa xisati 
Muakatiko. Rero i vito leri kokwana wa mina wa 
xisati a ri kumeke endzhaku kaloko a tshamela 
ku byela vamuganga leswaku vatswari vakwe hi 
vona vatshami vo sungula emugangeni walowo.
Vana va sungurile ku yimbelela risimu va ku: 

“Muakatiko – muakatiko yexe wa ntiyiso se u 
vuyile ekaya”.

Kokwana wa mina wa xisati u le ku tsaleni ka 
tibuku hi mavito ya yena hinkwawo. Ndzi le ku 
hlayeni ka tibuku ta kokwana wa mina wa xisati.
Loko ndzi ri ku hlayeni ndzi vonile vanghana va 
mina va ri ku tlangeni. Ndzi tekile xiboho xa ku 
veka tibuku ehansi kutani ndzi ya eka 
vanghana va mina.

Ndzi kombela ku pfuniwa! Xana ti kwihi tibuku ta 
kokwana wa mina wa xisati? Tibuku ta kokwana 
wa mina wa xisati ti nyamalarile. Ndzi kombela 
ku pfuniwa! Vanhu va yivile tibuku ta kokwana wa 
mina wa xisati.
Ndzi dinga mpfuno wa n’wina, vanhu va le ku 
tsutsumeni na tibuku ta kokwana wa mina wa 
xisati.

Kokwana wa mina wa xisati u hlundzukile,
A tshamela ro ndzi byela leswaku ku hlaya tibuku 
a swi fambisani na ku tlanga. A ndzi fanele ndzi 
yingisile kokwana wa mina wa xisati, sweswi 
tibuku ti nyamalarile. Kokwana wa mina wa xisati 
u ri ndzi fanele ku lava tibuku teto ndzi kondza 
ndzi ti kuma.

A ndzi hlangahlangananile kutani ndzi teka xiboho 
xa ku khandziya ntshava ku kala ndzi lava no wa.
Ndzi lo twa hiloko un’wana a ndzi khomile hi banti 
tanihi ndlela yo ndzi sirhelela ku va ndzi tivavisa.
Ndzi halaharile kutani ndzi vona kokwana wa 
mina wa xisati a khomile tibuku letiya hinkwato 
ta tsevu. Hi vukarhanile, kambe kokwana wa 
mina wa xisati a tshikelela eka leswi a swi vuleke, 
leswaku ku fanele ku va na nkarhi wa ku hlaya na 
nkarhi wa ku tlanga.

